
Самбуугийн Надмид

	Зохиолч С. Надмид 1934 онд Дундговь аймгийн Сайнцагаан сумын нутагт төржээ. 1954 онд МУИС, 1958 онд мөн сургуулийн дэргэдэх утга зохиолын оройн дээд сургуулийг 1964 онд төгсгөжээ.

	С. Надмид 1950-аад оноос уран зохиолын ажлаа эхэлж «Бордоотой бороо», «Нарны охид», «Сүүдэр хүү», «Дааганы уралдаан», «Сарны хотын хүүхдүүд», «Тоодой, Цоохондой хоёр» зэрэг ном хэвлүүлсэн байна.

	 

	
АТАРМАА, ТҮҮНИЙ ААВ, ЭЭЖ, ТӨРИЙН СҮЛД ДӨРВИЙН ТУХАЙ 
(Өгүүллэг)

	 

	Атармаа охин гэрийнхээ хогшил тавилын нэрийг сайн мэддэг болсны дараа хоймрын авдар дээр байдаг жижиг жааз доторх нэгэн сонин зургийг зааж, ээжээсээ:

	— Энэ юу юм бэ? гэж асуужээ. Ээж нь:

	— Төрийн сүлд!... Сүлд гэдэг юм даа, охин минь гэв.

	Атармаа түүнийг сайтар ажиглав. Давхиж яваа морьтой хүн, 

	модтой уул, нар, жижиг таван хошуу байгааг танив. Бас үсэнд нь уядаг шиг час улаан тууз байна. Гагцхүү дээрээ бичигтэй ажээ. Охинд нэг зүйл л огт танил биш байлаа. Чингээд:

	— Ээж ээ! Энэ юу юм бэ? гэж богино болцгор хуруугаараа нөгөө нэр өгч үл чадах зүйлийг заан асуусанд ээж нь:

	— Тариа будаа гэж хариулжээ.

	Энэ үед охины аав эзгүй байв. Өчигдөр орой ирэх болов уу гэсэн бас л алга. Атармаа:

	— Аав хаачсан юм бэ? гэж ээжээсээ асуув.

	— Аав нь газар хагалахаар явсан.

	— Газар хагалж яах юм бэ?

	— Тариа будаа тарьдаг юм байхгүй юу.

	Охин тэр сацуу төрийн сүлд рүү өлийн харснаа, хуруугаараа дахин заагаад:

	— Үүнийг үү? гэж асуусанд ээж нь

	— Тийм ээ, үүнийг... гэв.

	Атармаагийн аав нэлээд аяншиж ядарсан царайтай ирсэн боловч тун удсангүй дахиад л яваад өглөө. Тэр бүр олон хоногоор алга болов.

	— Аав хаачсан юм бэ?

	— Аав чинь газраа борнойдож яваа даа.

	Охины аав ирэв. Гэтэл Атармааг өглөө сэрэхэд мөн л аль нэг тийшээ яваад өгчээ.

	— Аав бас хаашаа явчхав аа?

	— Аав нь уу, аав чинь үр суулгаж яваа.

	Санаснаас охины аав тийм ч их удсангүй. Гэртээ ч нэлээн хэд хоног байв. Гэхдээ нэг их ажилд бэлтгээд байгаа бололтой.

	— Одоо та юманд явах уу?

	— Явалгүй яах вэ.

	— Юунд?

	— Ургац хураахаар явна.

	— Удах уу?

	— Бүр их удна.

	— Ургац гэж юу юм бэ?

	Атармаагийн аав хоймрын авдар дээр байгаа сүлд тэмдэг рүү харж;

	— Үүнийг хэлдэг юм хэмээн нөгөө тариа будааг заав.

	Охины аав үнэхээр их удлаа. Ээж нь ч гэсэн гэртээ байхыг болив. Хүмүүст цай хоол хүргэж өгнө гээд алга болно. Атармаа ээжийгээ нэг удаа ирэхэд:

	— Аав хаана яваа юм бэ? гэж асуув. Ээж охиноо дагуулж гараад тэртээ урд цэнхэртэх их уулаас нааш үргэлжлэх шав шаргал хөндийг зааж:

	— Тэнд л яваа даа гэлээ.

	Атармаа, хавар цас хайлсны дараа энэ хөндий хав хар байсан, зун бороо орж байхад нов ногоон байсан, саяхнаас шав шар өнгөтэй болсныг мэдэх юм. Үзвэл, тэр алтан сайхан шар өнгө бригадын төв гэж нэрлэгддэг хэдэн гэрээс асар холгүй үргэлжлэн харагдах бөгөөд үе үе амь орох мэт гүвэлзэн долгилох шиг жигтэй сонин санагдана.

	Тийнхүү охин тэнд чухам юу байгааг үзэхийг хүсэж ээжийгээ эзгүй байсан үеэр гэрээс гарч гүйжээ. Удсангүй мөнөөхөн шар талын захад ирэв. Нэг харах нь ээ Атармаа буцаад гүйж явлаа. Гартаа тэр улаан буудайн сагсгар сайхан түрүү барьсан байв. Охины атгасан түрүү алтан шаргал өнгөтэй бөгөөд төрийн сүлдний зурагтай жигтэй адилхан байжээ.

ТООДОЙ ЦООХОНДОЙ ХОЁР 
(Өгүүллэг)

	 

	Энэ хот айлынхан Тоодой, Цоохондой хоёрыг ав адилхан хайрладаг байлаа. Нэг нь тохойн чинээхэн биетэй, тоодойсон бор охин. Нөгөө нь нявталхан үстэй нялх цоохор ишиг. Хоёулаа өнчин, хоёулаа балчир амьтад.

	Тоодойг төрүүлэхээс болж хөөрхий ээж нь өөд болжээ. Ямар бэрх хэцүү байсныг охин яаж мэдэх билээ. Ядахдаа аав нь байхгүй. Эх орны алс зүүн хязгаарт одоод сураг чимээгүй. Гамшигт дайн эхлээгүй бол эх эндэж, элэг эмтэлсэн ийм явдал тохиолдохгүй байсан ч байж мэднэ.

	Тэр хавар муухай их хавсарга салхи тавьжээ. Хоёр хөгшин гэрээ хэр чадлаар дулаалж, гайгүй сайн тэнчээлж бэхэлсэн авч бүрээс туургыг нь гэнэт дайрсан хуй салхин хуулан авч хаясан юм гэдэг. Ийм л нэгэн золгүй явдал тэднийхийг нөмөрч, тун саяхан нярайлаад байсан залуу эхийн хөлстэй нялх биеийг түмэн төмөр зүү шиг хүйтэн салхи шивчихсэн хэрэг. Хүүхдэд эхгүй болохоос илүү зовлон байхгүй. Чингээд охин өвөө, эмээ хоёртойгоо үлдэв. Сүрхий чанга дуутай, хөрсжүү амьтан байлаа. Тэр, дуу таслахгүй чарлаж, хоол нэхсээр байжээ. Өвөө нь сандарч чингэлэг, авдраа онгичин, өвөл төхөөрсөн гунжны эвэр олж, тугалмайг нь мулт цохиод, шаз халуун усаар угаав. Энэ сацуу үүцнээс үлдсэн өвчүүний хормойноос хөхийг нь салган өвчиж, хөхөлж бэлтгэжээ. Ашгүй, сайхнаас сайхан том хөхтэй дэлэн байсан гэдэг. Эмээ ч мэгдэн сандарч арга тасрахдаа сая саасан үнээний түүхий сүүг хөвөнд шингээн, охины аманд дусаасанд, тэрбээр гэнэт чимээгүй болж, хариугүй муу улаан хэлээ гозолзуулан тамшаалсан нь үнэнхүү өр өвдөм байв.

	Охинд Дарь гэсэн нэр өгчээ. Энэ нэрийг түүний чихэнд шивнэсэн хүн бол Насан өвөө нь юм. Үхсэнээс үлдсэн амьтныг хүн болгох гэж хэчнээн зовсныг хэрхэн тоочиж барах билээ. Түүнд ганцхан хар хайнагийн сүү өгнө. Анх энэ үнээний сүүгээр амлуулсан болоод ч тэр үү, өөр малын сүү өгөхгүй гэж эмээ, өвөө хоёр ярьж тохирсон байжээ. Дарь нэг амиар илүү ч үгүй, дутуу ч үгүй нэг л эвэр сүү хөхдөг, өчүүхэн дундуур болохыг ер анддаггүй нэхэж чарлан, заавал нэмүүлж санаа амардаг байв. Охин, өвчин тусч сандаргах нь гайгүй. Гэлээ ч юмыг яаж мэдэх вэ гэж болгоомжлон Насан өвөө муу модон тэргэн дээрээ байнгын чингэлэг өөжин засаж, эсгийгээр дулаалав. Хэрэг болуужин гэж тэрэгнийхээ том улаан гуныг бас өдөржин уяж сойно. Охиныг эмч рүү яаралтай авч явах болж гэм, бэлэн байх гэж тэр. Дарь сар өдөр өнгөрөх тутам хөрсжиж, хөөрхнөөс хөөрхөн божийсон бор охин болж байлаа. Эхийгээ өвчсөн гэж жигтэйхэн. Эх шигээ хачин урт, өтгөн сормуустай, давхраатай том алаг нүдтэй. Эвэр дүүрэн сүүгээ хөхөж цадаад, нөгөө сайхан алаг нүдээр мэлтийтэл инээвхийлэн эрхэлж, тарваадах нь хоёр хөгшний элэг зүрхийг хайлгах ид шид болно.

	— Эвий минь, хөөрхий минь! Чамайгаа бид яаж ийгээд хүн болгох сон доо.

	— Тоодойсон жаахан үр минь! Эрүүл энх байгаасай билээ дээ!

	Хоёр хөгшин охиноо нэрээр нь дууддаггүй байлаа. Зүгээр л Тоодой гэж өхөөрдөнө. Охин хөлд орж, тэнтэр тунтар гишгэх болсон цагаасаа тийнхүү Тоодой хэмээн нэрлүүлэх болжээ. Хүүхэд хөлд орно гэдэг үртэй хүний нэг том баяр байдаг. Тоодой гэнэт нэг өдөр эвэр мөөмөө тэвэрчихсэн тулганыхаа захад зогсож байлаа. Эхлээд өвөөгөө, дараа нь эмээгээ харж, хөлд орсноо мэдэгджээ. Түүнийг анх хөлд орсон тухай хожим хойно болтол ярьж хөхрөлддөг сөн. Айлынхаа, хоёр нүд таг сохор өвөөг гэрт тэмтэчсээр орж ирэх тоолон охин босож зогсон, бас л хөлд орсноо харуулах гэж өөдөөс нь их их хардаг байсан гэдэг.

	Тоодой өсөх бүр энэ айлд баяр баясгалан нэмэгдэж байлаа. Харин чин үнэнийг хэлэхэд өөрт нь огт өөр байдал эхлэв. Хот айлд тоглох хүүхэд байсангүй. Хурга, ишигтэй л хөөцөлдөнө. Гэлээ ч хурга, ишиг гэдэг маань хүүхэд биш шүү дээ. Тэдний хойноос Тоодой л гүйхээс биш, тэд охин руу гүйж ирэх нь үгүй. Үргэнэ, айна. Хамгийн гол нь бүх хурга, ишиг ээжтэй учир, цөм эхээ бараадах дуртай.

	Чингэтэл Тоодой салж хагацахгүй нэг сайн найзтай боллоо. Энэ нь Цоохондой ишигхэн юм. Адилхан хувь заяа тэр хоёрыг ийнхүү ижилсүүлэн дасгажээ.

	Охиныг зургаан настай байхад Цоохондой гарсан юм. Харамсалтай нь түүнийг гаргахаас болж, эх нь нүд аньж билээ. Энэ айлд бас л нэг уй гашуу боллоо. Монгол хүн ийм тохиолдолд адилхан уй гашуу болдог юм. Ишигний эх хэдэн жил сувайрсны эцэст ганцхан удаа ишиг гаргасан нь энэ. Өөр шигээ нуруун дээрээ хүрэн толбонуудтай цэнхэр ишиг гаргаад, хөөрхий нүд аньжээ. Эх, үрийн хагацах мөчид охин яг дэргэд нь байв. Хэдий балчир жаахан ч муу юм болж буйг тэр сайн ухаарч байлаа. Хөөрхий ямааг үхрийн ширэн дээр тавьж, барааны цаагуур чирч явахад, Тоодой нялх ишигтэй нь үлдсэн юм. Эх ямаа ишгээ нэг удаа ч долоож, үнэрлэж чадсангүй, сэрийсэн дэлэнгээ ч хөхүүлж амжсангүй билээ. Тийн бяцхан цоохор ишиг анх удаа өөрийгөө өхөөрдөн суугаа охины эрхий хурууг хоол эрэн үмхсэн гэдэг. Энэ сацуу Тоодой гэр лүүгээ гүйн орж, өөрийн эвэр мөөмийг орны хөндийнөөс эрж олоод тогоотой сүүнээсээ хийж, ишигний аманд барьсанд, модгор сүүлээ хөдөлгөн сүүг учиргүй ховдоглон хөхжээ.

	Ингэж охин, ишиг хоёр дундаа нэг эвэр мөөмтэй болов. Хоёулаа мөнөөхөн хар хайнагийн сүү хөхнө. Тоодой бол эвэр мөөмнөөсөө гаралгүй удсан хүүхэд. Бүр сургуульд орох дөхсөн үедээ ч сүү, цай хийж хөхдөг байсан юм.

	Охин, ишиг хоёр хаана л бол хамт явна. Цоохондой эхгүй болохоор хүнийг л дагах нь аргагүй байлаа. Тоодой ч хайртай гэж аргагүй. Сүүнд ёотон дүрж өөрөө шимээд, сайхан амттай болохоор нь цоохондойдоо хөхүүлнэ. Ингэсээр ишигхэн хүний иддэгээс хүртдэг болов. ёотонд бүр ч их дуртай болжээ. Охин хайртай ишгээ цатгах аргыг мэддэг байв. Өвөртөө юм уу, хормой дороо нууж, сүүтэй ямаан дор тавьж гувшуулна. Цоохондойг мөргөх гэдэг, түүнээс дэлэнгээ харамладаг ямаанд охин үнэн голоос дургүй. Тоодойг байгаагүй бол Цоохондой хэцүүхэн л байх байсан. Тэр өнчин ишиг боловч гялталзсан үстэй, цовоо хөөрхөн яваа нь чухамдаа Тоодойн ач. Тун хөөрхөн ишиг! Цэхэр хүрээтэй, тод шаргал нүдтэй. Засчихсан юм шиг бийрэн сахалтай. Өндөр бараа, хадан дээр гарч, өрөөсөн хөлөө өргөөд тургих их дуртай. Бараанаас үсэрч буугаад огцом хэд дэвхэрнэ. Одоо Цоохондой өнчин гэхээргүй ийм л хөөрхөн амьтан болжээ. Энэчлэн охин бас өнчин боловч айлын эрх хүүхэд болоод байв. Гэлээ ч томчуулын нүдээр харахад энэ хоёрын адил төстэй амьдрал цаанаа хөөрхийлөлтэй санагдана. Хоёулхнаа хотын захад эрхэлж явааг нь харсан хүмүүс эрхгүй шүүрс алддаг билээ.

	Насан өвөө элгээ эмтлэн, нулимс унагасан удаа ч буй. Зуны нэг бүгчим халуун өдөр гэрийн хаяа шуулттай байлаа. Охин гэрт, ишиг гадаа сүүдэрт уяатай, хоёулаа аанай л эрхэлж байв. Нэг харсан чинь охин, ишиг хоёр ханын нүдээр хушуугаа нийлүүлээд унтчихсан байжээ. Өвөөгийн өр зүрх шимширч, уйлсан учир тэр. Энэ өдрөөс хойш Насан өвөө ишгийг гэрийн гадаа уяхыг больжээ. Ингэж Цоохондой ишигхэн бүрэн эрх эдэлж, үд дундын шатам халуун нарнаар гэрт байдаг, тэгэхдээ бүр Тоодойн орон дээр хэвтэж байдаг болчухай. Сэрүүн орохоор Тоодойтой хамт гадагш гарна. Гэм нь хонь, хургатай хэмт бэлчээрлэх дургүй. Тоодойг хурганд явсан үед л дуртайяа хамт явах бөгөөд хэчнээн шилбүүрдэвч, охин руу эргэж майлаад байна. Энэ ч бас аргагүй байж. Юу гэвэл түүнийг нэг муу шорон эвэртэй ухна ишиг мөргөх гэж үргэлж хөөнө. Наг удаа нимгэн цавиар нь эврээрээ ольж, их сандаргахад Тоодой хамгаалж аварсан билээ. Ингэхэд бас ишиг ч охиныг аврах удаа олон. Үүнийг гагцхүү Тоодой л мэддэг байж болзошгүй. Тэр ямаан хорхойноос үхтэлээ айдаг болой.

	Тоодой Цоохондой хоёр хээр явж байжээ. Охин хөл жийн хэвтэж, ишиг хажууд нь байлаа. Үзэхүл, Тоодойн нүцгэн бугуйн дээр дэргэр урт эвэртэй ямаан хорхой явж байв. Охин сүнсээ зайлтал айж, үсрэн босвол Цоохондой мөнөөхөн муу хорхойг тэр даруй зууж, хэмх хазжээ. Түүнээс хойш Тоодой шорон эвэрт ухна ишгэнд өшөөтэй шиг, Цоохондой ямаан хорхойд өшөөтэй болсон юм. Хаана үзэгдсэн газраа хорхойг хазаж, дэвсэлж хаядаг байлаа. Ер ямаанаас гармааргүй хачин «ухаан» Цоохондойд байжээ.

	Нэг удаа охин хонь хариулж яваад эрээн даавуун алчуураа хөдөө гээснийг Цоохондой ишигхэн зуугаад ирсэн юм. Ингэж бяцхан цоохор ишиг бусад ямаанаас этгээд өөр гэгдэх боловч өсөж томрох тутам тэр «ухаан» нь охинд төдийгүй, хот айлынханд мэдэгдэж эхэлжээ.

	Одоо урьдыг бодвол Цоохондой сүрэгтэй хамт бэлчээрлэнэ. Тийн бэлчээрлэж явахад нь хонинд чоно орсон бөгөөд үргэж цочсон сүрэг хотондоо давхиж ирэхэд нэг төлөгний хамт Цоохондой алга байлаа. Насан өвөө тэднийг эрэхээр явав. Төлгийг хойд гуунд боохой зоогложээ. Цоохондой алга. Тэгсэн чинь Цоохондой хээр тавьсан тракторын доор хэвтэж байлаа. Хөнгөн шархтжээ. Хүмүүс их гайхсан юм.

	— Цоохондойгоос өөр ямаа байсан бол хэзээний бариулчихсан. Амь зулбаж тракторын доогуур орсон байна. Мөн ч ухаантай амьтан юм даа гэж Насан өвөө ярьсаар иржээ.

	Тэр явдлаас хойш Цоохондой дахиад сүрэгтэй хамт бэлчээрлэхээ бараг больсон бөгөөд Тоодой ч түүнийг явуулахдаа дургүй болсон хэрэг. Бас нэг ийм явдал болов. Охин хонь хариулж яваад хээрээс нэг муу өттэй хурга олж ирэв. Тоодой хөөрхий хургыг их өрөвджээ. Түүнийг авчраад өвөө, эмээ хоёртойгоо хамжин өтчилж, хамууны тосоор угааж цэвэрлэлээ. Энэ явдал Цоохондойд таалагдсангүй. Охиныг хурга руу очиход дагаж гүйнэ. Харамлаж байгааг нь Тоодой мэдэж байв. Сүүлдээ хургыг мөргөдөг болжээ. Цоохондойн эвэр жаахан боловч, урагшаа матигар, үзүүр нь сүрхий хурц билээ. Тоодой, ишигнийхээ эврийг хараад «Нөгөө муу дээрэлхүү ухнатай мөргөлдөх л гэж ийм хурц эвэртэй болж байгаа юм да» хэмээн боддог байв. Тэгээд «Цоохондой чи бушуухан том сайхан ямаа болооч! Муухай муу чононоос хариугаа аваач» гэж түүнд хэлдэг байлаа. Ишиг хариуд нь «Чи битгий сургуульд яваарай! Чамайг сургуульд явчихвал чоно намайг идчихнэ дээ» гэж хэлдэг байв. Жаахан хөндийрсөн, даруй барааны газраас харчхаад майлж ирэхэд нь охин ингэж хэлж байна хэмээн итгэдэг байжээ.

	Тоодойг нэг удаа эмээтэйгээ хамт ойролцоох, аж ахуйн төв ороод ирэхэд Цоохондой тун ч хэцүү байсан. Тэр хүнд дэндүү их дасжээ. Ижил сүргээ тооно гэж үгүй. Хэрэвзээ охиныг нээрээ сургуульд орох болж гэмээ нь Цоохондой хэрхэх сэн билээ? Тоодойн хувьд ч түүнийг орхиод, нэгтээ одно гэдэг санаанд багтамгүй. Цоохондойн цангинан майлах, тургиж дэгдэх дандаа сонсогдсоор, харагдсаар байх болно доо. Хүн мал хоёр ингэтлээ ижил дасал болно гэдэг ховорхон ч байж мэднэ.

	Санаснаар хоёр өнчин тийм ч удаан хамт байсангүй. Нэг л мэдэхэд Тоодой найман нас хүрчээ. Түүнийг холын замд мордуулахаар өвөө, эмээ хоёр нь бэлтгэсээр байлаа. Улаан торгоор дээл хийж өгөв.

	Талийгаач эхийг нь алтан ээмгийг авдраас гаргалаа. Охины чихийг эрт цоолж, цайны шилбэ хийн, хэдэнтээ уйлуулж зовоосны учир тэр ажээ. Бас ногоон даалимбаар номын сав оёж, дээлээс үлдсэн улаан торгоор таван хошуу эсгэн, хатуу цааснаа жонхуудан наагаад, дээр нь өнгийн утсаар даруулжээ. Тоодой, сургуульд оруулах гэж ийнхүү хөл болж буйг сайн мэдэж байлаа.

	Чингээд нэг өдөр охин аян замд мордох болов. Бүр нялхаас нь гэрийн гадаа зэхээстэй байдаг байсан мөнөөхөн чингэлэгт тэргээ хөллөөд өвөөгийнхөө хамт аж ахуйн төв орохоор хөдөлжүхүй. Охиныг айл саахалтынхан нь үдэв. Цоохондой хойноос нь харж, уйтгартайяа майлсаар хоцорлоо. Охин эргэн эргэн харж «Чи одоо том ямаа болжээ. Чамайг хэн ч айлгахгүй. Муу чоно ч дийлэхгүй. Би одоо сурагч боллоо» хэмээн ярьж явлаа.

	Охиныг аж ахуйн төв дээр танил айлд түр суулгасан бөгөөд намар оройхон өвөө, эмээ хоёр нь малаа айлд тавиад нүүж иржээ. Тэд охиноо санаад хөдөө байж хүлцсэнгүй. Охин ч хэрхэн чадах билээ.

	Тэр өвөл зудархуу, хавар нь бас хатуухан болсон юм. Охин Цоохондойдоо сэтгэл их зовж байлаа. Яаж даарч байгаа бол гэж бодно. Эвэр нь хэр зэрэг том болсон бол гэж бодно. Арсад гуай суран хуйваараа түүнийг шавхуурдаж байгаа болов уу гэж бодно. Арсад гэгч тэдний айлын хүн бөгөөд Цоохондойг хэтэрхий эрх гэж түүнд дургүй билээ. Нэг удаа Цоохондой Арсадын гэрт орж, тогоотой сүүнээс нь уун, суран хуйваар шавхуурдуулсан байжээ.

	Цоохондойн нүд, зөөлөн дулаан хамар дандаа харагдаж, хөлөө өргөн тургих дуу нь үргэлж сонсогддог байлаа. «Хавар түргэн болоосой! Цоохондой ишиглэх байх. Өөртэй нь адилхан цовоо цоохор ишиг гарна даа» гэж охин тэсгэлгүй хүсэн мөрөөднө. Эмээ, өвөө хоёр нь:

	— Цоохондой чинь ноднин сувайрсан. Энэ жил ишиглэх байх гэж ярьдаг байжээ. Охин яагаад ч юм Цоохондойг ишиглээсэй гэж бодно. Ишигтэй болчихвол түүнд ямар ч уйтгаргүй, үргэлж түүнтэйгээ тоглож, өөрийг нь ч үгүйлэхгүй болох юм шиг санагддаг байв.

	...Сургууль тарлаа. Насан өвөө гэрээ ачаалж хөдөө тийшээ хөдөллөө. Одоо удахгүй охин, Цоохондойтойгоо уулзана. Цоохондой охины барааг харуут майлсаар хүрч ирнэ. Тэгээд тэргэн дээр нь (ер том ямаа болсон гэхгүй) үсрэн гарч, бас тэрэгнээс харайн бууж, зээр шиг хөнгөхнөө хэд хэд дэгдэн, охины ирсэнд баярласнаа илэрхийлэн хөгжилтэй цовоо тургилна.

	Тэднийх нутагтаа ирж буулаа. Охин бөөн баяр хөөр! Тэр юун түрүүн хоттой хонь руу Цоохондойгоо хүлээн ширтсээр. «Цоохондой хаана байна. Яагаад гүйж ирэхгүй байна. Ишгээ хөхүүлээд завгүй байгаа юм болов уу? Яагаад тэр майлахгүй байна?»

	Охин тэссэнгүй хоттой хонин тийш гүйлээ. Дундуур нь явлаа. Цоохондой байх янзгүй. Тэр тэсгэлгүй «Миа-миа» гэж дуудлаа. Тоодой түүнийг дандаа ингэж дууддаг байсан юм.

	Үзтэл Тоодой, Цоохондой хоёр дахиад уулзахаасаа нэгэнт өнгөрчээ. Үүнийг охин хоёр хоногийн дараа мэдсэн билээ. Юу гэвэл айл нь охиныг сургуулиасаа ирлээ ч гэсэн юм уу аягаар дүүрэн бууз хийж өгсөн бөгөөд Арсад нэг л юм хэлэх гээд байснаа охины толгойг илж:

	— Чиний нөгөө Цоохондой чинь бууз болчихсон шүү дээ гэжээ. Охин тэр даруй учрыг мэдээд буузаа ч идэж дуусгалгүй босон гүйжээ. Маргааш нь тэр Цоохондойнхоо цоохор арьсыг олж үзсэн болой.

	Тийнхүү Тоодойг хоттой хонь үргэтэл сандран гүйсээр гэртээ орж ирсэнд, тун саяхан учрыг мэдсэн өвөө нь тас хар царайтай юм сууж байлаа. Охин орон дээр түрүүлгээ харж унажээ. Насан өвөө тэсэж чадсангүй гарч айлдаа орлоо.

	— Арсад! Муу чоно чи яаж байгаа чинь энэ вэ? Охины маань хайртай ямааг! Чи энэ хоёрыг ямар амьтад гэдгийг мэднэ шүү дээ. Өөр гудрах юм олдсонгүй юу? Ээ, чааваас, ингэж сүйд хийх гэж дээ хэмээн хоолой зангируулан үглэнэ. Арсад гэгч гоохгор хөх хүн ер тоосон шинжгүй:

	— Дандаа гэрт байх гээд хэцүү мал. Би чинь ямаа байтугай, хүүхэд ч эрхлүүлж үзээгүй хүн. Тэгээд ч чи чинь дуртайгаа хэрэглээрэй гээ биз дээ. Одоо яая гэхэв, охинд чинь нэг хөөрхөн ишиг зааж өгөмз! гэжээ.

	— Хэрэггүй ээ хө! Ямар ч ишиг охинд маань хэрэггүй. Охиныг минь ингэж Харлуулчих гэж. Хүний үнэргүй үхээр! гэж хэлээд Насан өвөө Арсадын үүдийг хаян гарч одлоо.

	Чингээд тэр даруй малаа ялган, гэрээ ачаалж тэднийхээс салж нүүсэн гэдэг билээ.

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

	 

	Л. Түдэв



	

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ГАРЧИГ

	 

	Л. Түдэв

	Үлгэр төгсгөлгүй үргэлжилнэ

	 

	I ЯРУУ НАЙРАГ

	 

	Д. Нацагдорж

	Октябрь

	Монголын үрс маш олон болтугай

	 

	С. Буяннэмэх

	Сургууль

	 

	Ц. Гайтав

	Хорин тавт (найраглалаас нь)

	 

	Д. Давааням 

	Гарын үсэг нь Ленинийх байлаа

	Ленинтэй бид уулзах гэж байна

	 

	Д. Даржаа

	Хүслээр төрсөн хүн (найраглалаас нь)

	 

	3. Дорж

	Толбо нуурын дурдатгал (найраглал)

	Т. Жамъянсүрэн. 

	Тэрх нуурын дэгдээхэй

	 

	Б. Имашхаан

	Алтан хараацай

	 

	Ч. Лхамсүрэн 

	Сурцгаа дүү нар минь

	Хайрт дүү нартаа илгээх хариу захидал

	 

	Ч. Лувсандэндэв

	Хувьсгалын хараацай

	«Зеркальный» зуслангийнханд

	 

	Д. Мягмар

	Хар хээрийн нүдэнд харааны шил зүүсэн нь

	 

	Д. Пэрэнлэй

	Тог тог тог, тэг тэг тэг

	Багачууд дүү нарт

	 

	Ц. Цэдэнжав

	Багачуудын марш

	 

	М. Цэдэндорж

	Миний үр ач нартаа дуулж өгдөг дуу

	Сайхан намрын өглөө

	 

	Д. Содномдорж

	Аймхай бор хүү, хашин хар морь (найраглалаас нь)

	 

	Л. Соронзонболд. 

	Тугийн цохионы дуулал (найраглалаас)

	 

	Д. Сэнгээ

	Энх тайван

	Хамгийн түрүүчийн шүлэг

	Аюуш шиг мөнхөрнө

	 

	Г. Сэсмээ

	Эрдмийн хаалга

	Найгал жаахан шарга минь

	 

	Д. Цэвэгмид. 

	Алагдай аварга

	 

	Л. Чойжилсүрэн

	Оргил хангайн буга

	 

	Ж. Шагдар

	Хатанбаатар (найраглалаас нь)

	 

	II. ҮРГЭЛЖИЛСЭН ЗОХИОЛ

	 

	Ц. Дамдинсүрэн. 

	Жомбоо хүүгийн намтраас

	 

	Ч. Алагсай

	Майхан ууланд аялсан нь

	 

	Ч. Аръяасүрэн. 

	Сүүлэнхүү ойд аялсан нь

	 

	Т. Баасансүрэн

	Өвөл нахиалсан мөчир

	Ө. Баасанжав

	Мөнгөн хараацай (романы хэсгээс)

	 

	Б. Бааст

	Хоёр найз

	 

	Ш. Гаадамба

	Хүүшийн намаржааны нар

	 

	Ж. Гал. 

	Хүрэн морины тамга

	 

	Д. Гармаа

	Пионер болохын хүслэн

	Танихгүй хүүхдийн захиа

	 

	Г. Жанчив

	Нар бид хоёр

	 

	X. Зандраабайдий

	Шагай хээр

	 

	Г. Ловор

	Хамгийн үнэтэй бэлэг

	 

	Ч. Лувсанжав

	Хүрэн зандан ташуур (Туужаас нь)

	 

	Ц. Мөнх

	Банхар минь

	 

	Д. Наваансүрэн

	Замчны хүү

	 

	С. Надмид

	Атармаа, түүний аав, ээж, төрийн сүлд дөрвийн тухай

	Тоодой Цоохондой хоёр

	 

	Ш. Цэнд-Аюуш

	Адтай Мятав (тууж)

	 

	С. Цэндсүрэн

	Ер бусын учрал

	 

	3. Сандагаа

	Сургуулийн халиун

	 

	Л. Түдэв

	Мөнхийн гал

	 

	Ц. Уламбаяр

	Номын сангийн ном

	 

	III. ЖҮЖИГ, КИНО

	 

	П. Хорлоо

	Алтан үст охин

	 

	Д. Дожоодорж

	Цаг гуай

	 

	Н. Надмид

	Эгч дүү хоёр

	 

	Ч. Нацагдорж

	Эр зоригийн дууль

	 

	А. Самбалхүндэв

	Галт, саран дээр буусан нь

	 

	М. Чимид

	Галуутын хүү

	 

	Ш. Шажинбат 

	Улаан тэмдэг

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын хэвлэн нийтлэлийн мэдээлэл

	 

	Хэвлэлийн редактор Ө. Баасанжав

	 

	Зураач 3. Нямжав

	Фото зургийг Ш. Сайханбаяр

	Уран сайхны редактор 3. Нямжав

	Техник редактор Ч. Дорж

	Хянагч Ө. Баасанжав, С. Бизъяа, Л. Нямгэрэл

	 

	А—77126 

	За № 053. 

	Хэв. Газ. № 24/81

	 

	Өрөлтөд 1981 оны 1 сард 

	Хэвлэлтэд 1981 оны 5 сард

	Цаасны хэмжээ 70X90/16 

	X. х 27 X. н. х 31,59 

	Хэвлэсэн тоо 21 000. 

	Үнэ 9 төгрөг 20 мөнгө

	 

	БНМАУ. Улаанбаатар. 11. Ардын боловсролын яам. Барилгачдын талбай 15.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Д. Сүхбаатарын талбай 2.

	 

	 


cover.jpeg
(P4

ATAPMAA,TYYHHMI AAB
33K, TOPHIAH CYNR
JIOPBHAH TYNAi






images/tsagaanlogo.tiff





